დანართი №15
ინსტრუქცია
ექსპორტის პროცედურის შესახებ

მუხლი 1. ზოგადი დებულებები

1. ექსპორტის პროცედურა საშუალებას იძლევა, საქართველოს საქონელი გატანილ იქნეს საქართველოს საბაჟო ტერიტორიის გარეთ (მათ შორის, დროებით, დაბრუნების პირობით) ან გადატანილ იქნეს თავისუფალ ზონაში, თუ გატარდება სავაჭრო პოლიტიკის ღონისძიებები.

2. საქონლის ექსპორტის პროცედურის გამოყენებით საქართველოს საბაჟო საზღვრის გადაკვეთა ან თავისუფალ ზონაში მოთავსება ნებადართულია მხოლოდ იმ საქონლისათვის, რომლის საქართველოს საბაჟო ტერიტორიიდან გატანა ან თავისუფალ ზონაში შეტანა აკრძალული არ არის.


3. საქონლის ექსპორტის პროცედურა აგრეთვე შესაძლებელია გამოყენებულ იქნეს: 

ა) გარე გადამუშავების პროცედურაში მოქცეულ საქონელზე გადამუშავების ვადის გასვლამდე, თუ დეკლარანტი გაფორმების საბაჟო ორგანოში წარადგენს საქონლის გასხვისების დოკუმენტს; 

ბ) თავისუფალი ზონის ტერიტორიაზე თავისუფალი ზონის შექმნამდე შეტანილ საქართველოს საქონელზე, თავისუფალი ზონის ფუნქციონირების დაწყებიდან არაუგვიანეს 90 კალენდარული დღისა, თუ დეკლარანტი გაფორმების საბაჟო ორგანოში წარადგენს საქონლის თიზ-ის საწარმოზე გასხვისების დოკუმენტს.

4. საქონლის ექსპორტის პროცედურა გამოიყენება, თუ საქონელი საქართველოს საბაჟო ტერიტორიიდან გატანისას ან თავისუფალ ზონაში შეტანისას იყო ისეთსავე მდგომარეობაში, როგორშიც ექსპორტის პროცედურის საბაჟო დეკლარაციის რეგისტრაციის დღეს.

მუხლი 2. საქონლის ექსპორტის პროცედურაში დეკლარირება 

1. ექსპორტის პროცედურაში საქონლის დეკლარირება ხორციელდება გაფორმების საბაჟო ორგანოში საქონლის საბაჟო დეკლარაციის წარდგენით, გარდა ამ მუხლის მე-2 პუნქტით განსაზღვრული შემთხვევებისა.
2. ექსპორტის საბაჟო დეკლარაციის წარდგენის ვალდებულება საქართველოს საქონლის საქართველოს საბაჟო ტერიტორიიდან გატანისას არ წარმოიშობა იმ შემთხვევებში, როდესაც საქონლის დეკლარირება ხორციელდება:  
ა) საბაჟო გამშვებ პუნქტში სასაქონლო ზედნადების ან საგადასახადო დოკუმენტის (შემდგომში – სდ) წარდგენით (გარდა შავი ან/და ფერადი ლითონების ჯართის ან სატრანსპორტო საშუალებების ექსპორტისა). ამასთან, თუ საქონლის ექსპორტი ექვემდებარება აკრძალვებს და შეზღუდვებს, შესაბამისი დოკუმენტები საბაჟო გამშვებ პუნქტს წარედგინება სასაქონლო ზედნადებთან/სდ-სთან ერთად, ხოლო საგარეო ეკონომიკური საქმიანობის ეროვნული სასაქონლო ნომენკლატურის (სეს ესნ) 2201 10 190 01 და 2201 10 190 02 სასაქონლო ქვესუბპოზიციებით გათვალისწინებულ, არანაკლებ 1 000 ლარის საბაჟო ღირებულების საქონელზე აგრეთვე წარედგინება შესაბამისობის დამადასტურებელი დოკუმენტი: მწარმოებლის მიერ გაცემული შესაბამისობის დეკლარაცია ან სერტიფიკაციის ორგანოს მიერ გაცემული შესაბამისობის სერტიფიკატი; 
ბ) მრგვალი ხე-ტყის (მორი), ხე-მცენარის ან მათი პირველადი გადამუშავების პროდუქტის შემთხვევაში − საბაჟო გამშვებ პუნქტში  ხე-ტყის სასაქონლო ზედნადების ან სდ-ის წარდგენით, რომელთან ერთადაც წარედგინება შესაბამისი უფლებამოსილი ორგანოს მიერ გაცემული ხე-ტყის წარმოშობის  ან  შეძენის დამადასტურებელი დოკუმენტი; 
გ) საბაჟო გამშვებ პუნქტში წერილობითი (საბაჟო დეკლარაცია – ფორმა 4-ის ან ფიზიკური პირის საბაჟო დეკლარაციის წარდგენით) ან ზეპირი დეკლარირებით – ფიზიკური პირის მიერ 15 000 ლარზე ნაკლები საბაჟო ღირებულების საქონლის საქართველოს საბაჟო ტერიტორიიდან გატანისას (გარდა შავი ან/და ფერადი ლითონების ჯართის ან სატრანსპორტო საშუალების ექსპორტისა), ან საქართველოდან მუდმივად საცხოვრებლად გასვლისას პირადი ნივთების (გარდა სატრანსპორტო საშუალებისა), ავეჯის, საყოფაცხოვრებო დანიშნულების საქონლის გატანის შემთხვევაში; 

დ) საჯარო სამართლის იურიდიული პირის – საქართველოს შინაგან საქმეთა სამინისტროს მომსახურების სააგენტოს სტრუქტურული ერთეულების სარეგისტრაციო სამსახურებში განთავსებულ გაფორმების ადგილებში – ავტოსატრანსპორტო საშუალების საბაჟო დეკლარაციის წარდგენით – სეს ესნ-ის 8429, 8701, 8702, 8703, 8704, 8705 და 8711 სასაქონლო პოზიციებით გათვალისწინებული მექანიკური სატრანსპორტო საშუალებების (რომლის შიგაწვის ძრავას ცილინდრის მუშა მოცულობა 50 სმ3-ზე მეტია, ხოლო ელექტროძრავის შემთხვევაში − მაქსიმალური გამომუშავებული სიმძლავრე 4 კვტ-ზე მეტია) ან 8716 სასაქონლო პოზიციით გათვალისწინებული მისაბმელების და ნახევრადმისაბმელების ექსპორტისას;
ე) გაფორმების საბაჟო ორგანოში საბაჟო დეკლარაცია – ფორმა 4-ის ან საფოსტო გზავნილების დეკლარაციის წარდგენით – საფოსტო გზავნილით გასატანი საქონლის შემთხვევაში.
[21. „საქონლის დროებითი შემოტანის შესახებ“ სტამბოლის 1990 წლის 26 ივნისის კონვენციის ან „საქონლის დროებითი შემოტანისათვის ATA წიგნაკის შესახებ“ ბრიუსელის 1961 წლის 6 დეკემბრის საბაჟო კონვენციის (ATA კონვენცია) შესაბამისად, ATA წიგნაკის გამოყენებით საქართველოს საქონლის საქართველოს საბაჟო ტერიტორიის გარეთ დროებით, დაბრუნების პირობით გატანის შემთხვევაში, ექსპორტის პროცედურაში საქონლის დეკლარირება ხორციელდება გაფორმების საბაჟო ორგანოში საქონლის საბაჟო დეკლარაციის (ხოლო ფიზიკური პირის მიერ საქართველოს საბაჟო საზღვარზე ბარგით ან/და ხელბარგით გადაადგილებისას – ფიზიკური პირის საბაჟო დეკლარაციის) წარდგენით.

22. ამ მუხლის 21 პუნქტის შესაბამისად საქონლის ექსპორტის პროცედურაში მოქცევის შემთხვევაში, საბაჟო ორგანოს უფლებამოსილი თანამშრომელი:

ა) ამოწმებს ATA წიგნაკის „ექსპორტის“ (ყვითელი ფერის) ვაუჩერის (მოსახევი ფურცლის) „A“ – „G“ გრაფებში მითითებულ ინფორმაციას და ადარებს მას „საქონლის საერთო ჩამონათვალში“ ასახულ მონაცემებს;

ბ) ავსებს ATA წიგნაკის ყდის წინა გვერდის „H“ გრაფას, შესაბამისი დასახელებების მიხედვით (მათ შორის, ამ მუხლის 21 პუნქტის შესაბამისად რეგისტრირებული საბაჟო დეკლარაციის ნომერსა და თარიღს ასახავს ATA წიგნაკის ყდის წინა გვერდის „H.c“ გრაფაში), ხოლო საქონელსა ან/და სატრანსპორტო საშუალებაზე დადებული იდენტიფიკაციის საშუალებების შესახებ მონაცემებს ასახავს წიგნაკის ყდის წინა გვერდის „H.a“ გრაფასა და ყდის უკანა გვერდის („საქონლის საერთო ჩამონათვალი“) მე-7 გრაფაში;

გ) ავსებს ATA წიგნაკის ყვითელი ძირითადი გვერდის (ყუის) „ექსპორტის“ განყოფილებას შესაბამისი დასახელებების მიხედვით, მათ შორის, პირველი გრაფის შევსებას ახორციელებს ATA წიგნაკის „ექსპორტის“ (ყვითელი ფერის) ვაუჩერის (მოსახევი ფურცლის) „F“ გრაფაში ასახული მონაცემების გათვალისწინებით, ხოლო მე-2 გრაფაში მიუთითებს ექსპორტის პროცედურით გასატანი საქონლის უკან დაბრუნების ვადას, რომელიც არ უნდა აღემატებოდეს ATA წიგნაკის მოქმედების ვადას. ATA წიგნაკის ყვითელი ძირითადი გვერდის (ყუის) „ექსპორტის“ განყოფილების მე-4 – მე-7 გრაფების დადასტურება უფლებამოსილი თანამშრომლის ხელმოწერითა და პირადნომრიანი ბეჭედით/დამღით ხორციელდება იმ საბაჟო გამშვებ პუნქტში, რომლის გავლითაც ექსპორტის პროცედურაში დეკლარირებული საქონელი ტოვებს საქართველოს საბაჟო ტერიტორიას;

დ) ავსებს ATA წიგნაკის „ექსპორტის“ (ყვითელი ფერის) ვაუჩერის (მოსახევი ფურცლის) „H“ გრაფას შესაბამისი დასახელებების მიხედვით (მათ შორის, „H.b“ გრაფაში ასახავს საქონლის უკან დაბრუნების ვადას ამ პუნქტის „გ“ ქვეპუნქტის შესაბამისად) და საჭიროების შემთხვევაში ამ ვაუჩერის (მოსახევი ფურცლის) უკანა გვერდის („საქონლის საერთო ჩამონათვალი“) მე-7 გრაფას;

ე) ATA წიგნაკიდან ხევს და ინახავს ამ პუნქტის „დ“ ქვეპუნქტის შესაბამისად შევსებულ „ექსპორტის“ (ყვითელი ფერის) ვაუჩერს. (ამოქმედდეს 2020 წლის 1 სექტემბრიდან)]
3. სეს ესნ-ის 8429, 8701, 8702, 8703, 8704, 8705, 8711 სასაქონლო პოზიციებით გათვალისწინებული მექანიკური სატრანსპორტო საშუალება (რომლის შიგაწვის ძრავას ცილინდრის მუშა მოცულობა 50 სმ3-ზე მეტი, ხოლო ელექტროძრავის შემთხვევაში – მაქსიმალური გამომუშავებული სიმძლავრე 4 კვტ-ზე მეტია) და 8716 სასაქონლო პოზიციით გათვალისწინებული მისაბმელი და ნახევრადმისაბმელი, გაფორმების ადგილზე წარდგენამდე, საექსპერტო შემოწმებისათვის უნდა წარედგინოს საჯარო სამართლის იურიდიული პირის – საქართველოს შინაგან საქმეთა სამინისტროს მომსახურების სააგენტოს, რომელიც ადგენს „მექანიკური სატრანსპორტო საშუალების დათვალიერების აქტს (ფორმა 2)“.
4. თუ დეკლარანტის მიზეზით შეუძლებელია საბაჟო კანონმდებლობით დადგენილ ვადაში ექსპორტის დეკლარაციის წარდგენა, ან ექსპორტის პროცედურაში მოქცეული საქონელი 5 სამუშაო დღის ვადაში (დროებითი დასაწყობების შემთხვევის გარდა) არ იქნება გატანილი საბაჟო კონტროლის ზონიდან, საბაჟო ორგანო აცნობებს დეკლარანტს საქონლის განკარგვის შესახებ თავისი განზრახვის თაობაზე და ადგენს ამ პუნქტში აღნიშნული ნაკლოვანებების აღმოფხვრის ვადას, რომელიც არ უნდა აღემატებოდეს 30 კალენდარულ დღეს. თუ დადგენილ ვადაში დეკლარანტი არ აღმოფხვრის ნაკლოვანებებს ან არ მოითხოვს დეკლარაციის ბათილად ცნობას, შემოსავლების სამსახური ახორციელებს საქონლის განკარგვას.

მუხლი 3. ექსპორტის პროცედურის დასრულება ან შეცვლა სხვა პროცედურით
1. დეკლარანტს შეუძლია ექსპორტის პროცედურაში მოქცეული საქონელი მოტივირებული განცხადების საფუძველზე შეცვალოს შემდეგი პროცედურით:

ა)  გარე გადამუშავების პროცედურით;


ბ) თავისუფალი ზონის პროცედურით.

2. საქონლის ექსპორტის პროცედურის დასრულება დასტურდება საბაჟო გამშვები პუნქტის მიერ, აღრიცხვის მოწმობის, რკინიგზის ელექტრონული აღრიცხვის მოწმობის ან/და საბაჟო დეკლარაციის ან ავტოსატრანსპორტო საშუალების საბაჟო დეკლარაციის კონტროლიდან მოხსნით.
[21. ამ ინსტრუქციის მე-2 მუხლის 21 პუნქტით გათვალისწინებულ შემთხვევაში საქონლის ექსპორტის პროცედურის დასრულება დასტურდება საბაჟო გამშვები პუნქტის მიერ საქონლის საბაჟო დეკლარაციის (ხოლო ფიზიკური პირის მიერ საქართველოს საბაჟო საზღვარზე ბარგით ან/და ხელბარგით გადაადგილებისას – ფიზიკური პირის საბაჟო დეკლარაციის) კონტროლიდან მოხსნითა და ATA წიგნაკის ყდის წინა გვერდის „H.b“, „H.c“ და „H.d“ გრაფებისა და ყვითელი ძირითადი გვერდის (ყუის) „ექსპორტის“ განყოფილების მე-4 – მე-7 გრაფების შევსებით. (ამოქმედდეს 2020 წლის 1 სექტემბრიდან)]
3. ექსპორტით გასატანი საქონლის სასაქონლო ზედნადების/ხე-ტყის სასაქონლო ზედნადების ან სდ-ის წარდგენით საბაჟო გამშვებ პუნქტში დეკლარირებისას ზედნადების/სდ-ის წარდგენილი ეგზემპლარების უკანა გვერდზე მიეთითება გაშვების ნებართვის დამადასტურებელი აღნიშვნა.
4. საქონლის საბაჟო დეკლარაციით ექსპორტში დეკლარირებულ, ავტოსატრანსპორტო საშუალებით გადაადგილებულ ან/და საქართველოს საბაჟო ტერიტორიიდან საზღვაო ტრანსპორტით გასატან საქონელზე (შიდა გადამუშავების პროცედურაში შედეგად მიღებული ან წარმოებული პროდუქტის გარდა) დეკლარაციის მიმართ გამოსაყენებელი საბაჟო კონტროლის ღონისძიების შერჩევა, დეკლარანტის სურვილისამებრ, ხორციელდება გაფორმების საბაჟო ორგანოში ან საბაჟო გამშვებ პუნქტში წარდგენისას.

5. როდესაც ექსპორტის დეკლარაციის მიმართ გამოსაყენებელი საბაჟო კონტროლის ღონისძიების შერჩევა, დეკლარანტის სურვილისამებრ, ხორციელდება საბაჟო გამშვებ პუნქტში, საბაჟო გამშვები პუნქტი ახდენს საქონლისა და ავტოსატრანსპორტო საშუალების ნიშანდებას იდენტიფიკაციის საშუალებების გამოყენებით. 

6. როდესაც ექსპორტის პროცედურის დეკლარაციის მიმართ გამოსაყენებელი საბაჟო კონტროლის ღონისძიების შერჩევა, დეკლარანტის სურვილისამებრ, ხორციელდება გაფორმების საბაჟო ორგანოში, დეკლარანტი ვალდებულია, დეკლარაციის წარდგენამდე თვითონ განახორციელოს საქონლისა და ავტოსატრანსპორტო საშუალების ან სარკინიგზო ვაგონის/კონტეინერის ნიშანდება საბაჟო ორგანოს მიერ გაცემული იდენტიფიკაციის საშუალებების გამოყენებით და შესაბამისი მონაცემები ასახოს დეკლარაციაში, ხოლო მომდევნო სამუშაო დღის ბოლომდე – შემოსავლების სამსახურის ვებგვერდზე (www.rs.ge) გადასახადის გადამხდელის პირადი გვერდის მეშვეობით.

7. როდესაც ექსპორტის პროცედურის დეკლარაციის მიმართ გამოსაყენებელი საბაჟო კონტროლის ღონისძიების შერჩევა, დეკლარანტის სურვილისამებრ, ხორციელდება გაფორმების ეკონომიკურ ზონაში, გაფორმების ეკონომიკური ზონა ახდენს მის ტერიტორიაზე წარდგენილი საქონლისა და ავტოსატრანსპორტო საშუალების ნიშანდებას იდენტიფიკაციის საშუალებების გამოყენებით. 

8. ექსპორტის პროცედურით გასატანი აქციზური მარკების ნიშანდებას ახორციელებს შემოსავლების სამსახურის შესაბამისი სტრუქტურული ერთეული.
[9. ამ მუხლის მე-5 – მე-7 პუნქტებით გათვალისწინებულ შემთხვევებში, თუ საქართველოს საქონლის საქართველოს საბაჟო ტერიტორიის გარეთ დროებით, დაბრუნების პირობით გატანა ხორციელდება ATA წიგნაკის გამოყენებით, წიგნაკის ყდის უკანა გვერდის („საქონლის საერთო ჩამონათვალი“) მე-7 გრაფასა და „ექსპორტის“ (ყვითელი ფერის) ვაუჩერის (მოსახევი ფურცლის) უკანა გვერდის („საქონლის საერთო ჩამონათვალი“) მე-7 გრაფაში იდენტიფიკაციის საშუალებების შესახებ ინფორმაციას ავსებს შესაბამისი საბაჟო ორგანო. (ამოქმედდეს 2020 წლის 1 სექტემბრიდან)]

